
KESEDIAAN PEMBELAJARAN

1.0 Pengenalan

Pengajaran merupakan suatu aktiviti yang bertujuan untuk mengubah tingkah laku, sikap atau kepercayaan pelajar. Pengajaran berlaku apabila terhasilnya pembelajaran. Tanpa pembelajaran, pengajaran tidak dapat diwujudkan. Oleh yang demikian, segala perancangan pengajaran haruslah bertumpu kepada pembelajaran pelajar. 

Dalam proses pengajaran, menentukan kebolehan sedia ada murid–murid adalah sangat penting, khasnya untuk merancang strategi pengajaran yang berkesan. Contohnya, murid–murid tidak boleh belajar operasi bahagi dengan berkesan sekiranya mereka belum menghafal sifir darab dengan betul. Oleh itu, dalam usaha menyediakan isi pelajaran untuk disampaikan dengan berkesan, guru haruslah menentukan kebolehan murid yang sedia ada terlebih dahulu. Isi pelajaran baru yang hendak disampaikan mestilah disediakan berdasarkan kebolehan murid yang sedia ada. Dengan cara demikian, barulah murid dapat belajar mengikut kebolehan mereka.

Kesediaan belajar berkait rapat kepada keadaan dalam diri seseorang pelajar yang bersedia dan berkebolehan untuk memperolehi sesuatu pengalaman pembelajaran yang baru. Keadaan ini boleh menyebabkan ciri-ciri di dalam diri seseorang individu yang membolehkannya belajar atau menghalang pembelajarannya.

Kesediaan pelajar memainkan peranan penting dalam pembelajaran. Kesediaan belajar mempunyai hubungan dengan minat seseorang. Kesediaan melibatkan pelbagai faktor yang membolehkan pembelajaran terjadi. Guru haruslah menerokai kesediaan pembelajaran di kalangan pelajar-pelajar supaya pengajaran dan pembelajaran dapat dilaksanakan dengan jaya. Pelajar-pelajar yang sama umur tidak semestinya mempunyai peringkat kesediaan belajar yang sama. Ini mungkin disebabkan oleh perbezaan kematangan dan latar belakang pembelajaran masa lalu. Oleh itu, seseorang guru perlulah memahami terlebih dahulu latar belakang ekonomi dan kematangan emosi pelajar sebelum guru dapat memahami asas kesediaan mereka.

2.0 Konsep kesediaan belajar

Kesediaan belajar ialah situasi yang wujud dalam diri seseorang individu yang memungkinkannya untuk belajar atau mungkin melibatkan ciri-ciri yang menghalang pembelajarannya.

Dari segi konteks pendidikan pelajar bersedia untuk belajar dari perspektif psikologi dan fisiologi. Kesediaan belajar merujuk kepada keadaan dalaman individu yang bersedia dan berupaya untuk mempelajari sesuatu dengan tujuan memperolehi pengalaman pembelajaran yang baru

Ini bermaksud proses pembelajaran jadi berkesan jika sudah wujud kesediaan dalam diri pelajar untuk menerimanya. Mengikut Bruner (1966), kesediaan belajar merujuk kepada apa jua perkara yang dapat disampaikan secara berkesan kepada kanak-kanak pada bila–bila peringkat perkembangan. Piaget (1966) mengaitkan kesediaan belajar dengan peringkat pembelajaran mengikut perkembangan kognitif kanak-kanak iaitu peringkat deria motor (0-2 tahun), peringkat pra-operasi (2-6 tahun), peringkat operasi konkrit (7–12 tahun) dan peringkat operasi formal (selepas 12 tahun). Thorndike (1913) mengemukakan Hukum Kesediaan yang dirumuskan seperti berikut:

a) Bila seorang sudah bersedia melakukan sesuatu tindakan, tindakan membawa kepuasan kepadanya.

b) Bila seorang sudah bersedia, melakukan suatu tindakan, sekiranya tidak melakukannya akan menghasilkan perasaan dukacita.

c) Apabila seorang belum bersedia melakukan sesuatu tindakan tetapi dipaksa melakukan tindakan menimbulkan perasaan dukacita.

Daripada hukum kesediaan Thorndike di atas, dapat dikatakan bahawa pembelajaran tidak boleh dipaksa sekiranya seorang pelajar belum sampai masa kesediaan. Paksaan tidak akan menghasilkan kesempurnaan dalam pembelajaran.

Konsep kesediaan belajar mengutamakan peringkat perkembangan intelek, psikomotor, emosi dan kematangan pelajar untuk membolehkanya menerima dan menjalankan aktiviti pembelajaran dengan berkesan.

3.0 Jenis-jenis kesediaan belajar

Mengikut kajian, terdapat tiga jenis kesediaan belajar iaitu:

a) Kesediaan kognitif
b)   Kesediaan afektif

c)   Kesediaan psikomotor

3.1 Kesediaan kognitif

Kesediaan pembelajaran kognitif ialah kesediaan mental seseorang untuk memahami, memikir dan menakul dalam keadaan pembelajaran yang baru. Biasanya perkembangan intelek seseorang adalah berkadar secara terus dengan pertambahan umurnya, iaitu murid-murid sekolah rendah hanya bersedia untuk belajar operasi konkrit dan apabila telah masuk sekolah menengah, mereka mula sanggup bersedia untuk belajar operasi yang kompleks.Maksudnya – Seorang pelajar telah bersedia bagi pembelajaran kognitif apabila pencapaian ilmiahnya sepadan dengan usaha dan latihan yang diperlukannya.

Kesediaan pembelajaran kognitif merupakan kesediaan yang melibatkan kematangan mental murid. Pada peringkat rendah kesediaan kognitif termasuk kebolehan mengamati dan menyedari akan idea-idea, memahaminya, mengekalkannya dan mengingatkannya kembali.

Contoh:

“bunyi telefon”
( bunyi sampai ke telinga kita

( dapat beri makna kepada bunyi

( pernah mendengar dan mempunyai pengalaman mendengar

     benda itu

Kesediaan pelajar untuk membina pengamatan yang betul dan tepat mesti diberi perhatian oleh guru.Pengamatan yang tepat juga bergantung pada pengalaman yang luas.

Untuk meningkatkan tahap kesediaan pelajar  guru perlu:

a) menjadikan situasi pembelajaran lebih menarik.

b) menggunakan seberapa banyak deria para pelajar dalam bentuk memerhati, mendengar dan melakukan sesuatu.

c) memulakan pelajaran daripada yang telah diketahui kepada yang belum diketahui.

Kesediaan kognitif untuk pembelajaran meliputi pembelajaran terdahulu.Ini amat penting kerana pengetahuan dan kemahiran-kemahiran asas yang dimiliki pelajar amat diperlukan untuk membolehkan mereka menguasai bahan-bahan baru, terutama yang lebih tinggi dan kompleks. Banyak daripada konsep spontan dapat dibentuk berdasarkan pengalaman-pengalaman yang ada. Ini dapat meningkatkan kesediaan pelajar untuk pembelajaran bermakna ditahap yang lebih tinggi.

Pembentukan konsep spontan di peringkat pra-sekolah akan mengasaskan pembelajaran konsep bukan spontan di peringkat sekolah yang lebih tinggi.

Perhubungan di antara konsep spontan dengan konsep bukan spontan adalah erat.

Di samping menggunakan konsep spontan, pelajar juga perlu mempelajari konsep bukan spontan. Ini kerana konsep bukan spontan merupakan konsep baru yang abstrak dan khusus kerana ia memerlukan penerangan.

Konsep bukan spontan seperti “bagaimana bateri boleh menghasilkan arus” hanya dapat diperolehi dengan cara pengajaran langsung. Dalam proses pembelajaran, tidak semua yang dipelajari itu dapat diperolehi daripada pengalaman.

Contoh:

“Televisyen” ( Semua murid-murid pernah melihat televisyen tetapi tidak semua murid-murid tahu bagaimana gambar boleh ada di dalam televisyen.

Ini hanya dapat diperolehi dengan cara pengajaran langsung. Konsep ini tidak diperolehi daripada pengalaman langsung. Jika ini tidak diajar, pelajar tidak dapat peluang mempelajari konsep kognitif seperti ini.

Oleh itu dalam suatu pengajaran guru tidak digalakkan menunggu pelajar memperolehi konsep-konsep kognitif dengan sendiri melalui interaksi spontan tanpa arahan.Konsep kognitif lebih mudah diajarkan kepadanya pada masa yang lebih awal tanpa menunggu kebolehannya memperolehi konsep tersebut sendiri.

3.2 Kesediaan afektif

Kesediaan afektif ialah sikap keinginan, semangat, ketekunan, perasaan dan minat seseorang untuk melaksanakan sesuatu aktiviti pembelajaran.

Mengikut Stanford (1971), pembelajaran yang berkesan dipengaruhi oleh sikap pelajar dan bukan bilangan kali seorang pelajar mengulang kaji bahan pelajarannya.

Kesediaan afektif yang positif akan meningkatkan kadar pembelajaran pelajar, maka hampir semua pembelajaran akan mudah tercapai walau pun terdapat pengaruh-pengaruh lain yang menghalangnya. Ia mempunyai motivasi dan motif yang tinggi untuk mendorongnya mencapai matlamat pembelajaran ke arah kecemerlangan. Di samping itu, pelajar mengalami keseronokan dan kepuasan dalam proses pembelajaran. Pelajar lebih yakin menghadapi saingan dan lebaran untuk mencari pengalaman baru.

Sebaliknya jika seseorang pelajar mempunyai sikap negatif terhadap pembelajaran kesediaan afektifnya rendah akan menyebabkan pembelajarannya tidak dapat dilakukan dengan kejayaan walau pun pelajar itu telah banyak kali melakukan aktiviti pembelajaran yang sama.

Untuk membantu pelajar dari segi kesediaan afektif, guru harus membantu pelajar mencapai kejayaan antaranya.

a) Dalam sesi soal jawab, guru harus memberi bayangan jawapan apabila mendapat respon daripada salah seorang daripada pelajar.

Guru harus bersabar apabila mendapat jawapan yang salah dan jangan cepat memarahinya kerana kemungkinan pelajar itu akan berasa takut untuk menjawab soalan lagi di masa akan datang dan mungkin hilang tumpuan pada pelajaran itu dan mungkin perasaan benci terhadap guru itu timbul.

b) Jika pelajar remaja, guru harus memberi penerangan sesuatu pelajaran dengan jelas. Guru boleh berjenaka dengan pelajar semasa pengajaran dan pembelajaran kerana ini boleh menarik minat pelajar di samping merapatkan lagi hubungan antara pelajar dan guru.

c) Guru harus peka kepada keperluan emosi para pelajar. Misalnya, jika pelajar ingin menceritakan tentang perasaan kekecewaannya dengan rakan sebaya, guru harus mendengar, bersimpati dan memberi nasihat serta panduan. Carl Rogers menyatakan bahawa dalam aktiviti pengajaran dan pembelajaran, guru harus mengamalkan kaedah pemusatan Lobcen di mana guru bertanggungjawab untuk mendengar sebarang masalah yang dihadapi oleh pelajarnya.

Cara ini mungkin mampu menolong pelajar itu untuk mengenali dirinya dengan lebih mendalam serta mampu menyelesaikan masalah yang dihadapi.

d) Guru hendaklah mendapatkan pelbagai sumber pengajaran dan pembelajaran untuk menjadikan pelajaran itu menarik serta menyeronokkan.

3.3 Kesediaan psikomotor

Kesediaan psikomotor bermaksud seseorang yang mempunyai potensi atau kematangan fizikal dan bersedia untuk melakukan sesuatu tindakan fizikal dalam sesuatu proses pembelajaran yang baru. Kesediaan ini termasuk perkembangan fizikal dalam otot tulang, anggota dan pengawalan serta penyelarasan pergerakan di seluruh tubuh.

Dalam pembelajaran kemahiran psikomotor, seperti menulis, melukis, bermain bola sepak, pelajar bertindak secara kasar dan janggal. Selepas menjalani satu tempoh latihan, pelajar itu akan menguasai gerak geri yang lebih halus dan dapat memperbaiki tindakannya.

Kemahiran psikomotor banyak bergantung kepada latihan. Ia juga berkait rapat dengan banyak bergantung kepada latihan. Ia juga berkait rapat dengan perkembangan kognitif dan afektif. Untuk mencapai prestasi psikomotor yang cemerlang, individu perlu mempunyai pemikiran yang cerdik dan sikap yang positif. Peringkat kesediaan psikomotor bagi setiap pelajar yang sama umur adalah berbeza-beza.

Kesediaan psikomotor yang tinggi akan membolehkan seseorang menjalankan aktiviti latihan dalam proses pembelajaran dengan cekap dan berkesan.Kesediaan psikomotor ini adalah amat penting untuk pembelajaran dalam matapelajaran seperti pendidikan jasmani, permainan alat muzik dan kemahiran hidup.

Bagi seorang guru, dia seharusnya mengetahui jika pelajar itu tidak boleh melakukan apa juga aktiviti ketika itu mungkin dia tidak bersedia dari segi fizikal.tetapi ini tidak bererti dia tidak boleh melakukannya kemudian. Oleh itu guru harus menjangkakan bahawa pelajar itu menunjukkan kemajuan yang sedikit pada masa itu tetapi boleh menunjukkan kemajuan yang mendadak pada masa lain.Oleh itu aktiviti-aktiviti yang tepat patut diberikan kepadanya.

Kita harus ingat apa juga pengalaman yang kita berikan kepada pelajar ia boleh mendatangkan kesan dalam kehidupan pelajar.Pengalaman itu mungkin boleh meningkatkan perubahan dalam diri pelajar apabila tahap pematangan dan kesediaan membenarkan perubahan itu. Untuk mengesan kesediaan belajar bagi pelajar pola-pola gerak balas motor dapat diperhatikan dengan jelas.Pola-pola tindakan motor juga mempunyai cara-cara belajarnya tersendiri yang melibatkan susunan dan peringkat-peringkat tertentu.

Pada awal pembelajaran, pelajar akan menunjukkan usaha-usaha yang agresif dan susah. Melalui latihan yang berterusan, pelajar akan beransur-ansur menunjukkan gerak balas yang lebih teratur. Pergerakan yang tidak betul dapat diperbaiki. Ini akan berterusan sehinggalah kemahiran motor yang diperlukan dapat dikuasai sepenuhnya.

Setiap orang mempunyai caranya yang tersendiri untuk melakukan tindakan motor seperti kemahiran menulis, membaca, berjalan dan sebagainya.Perlu ditegaskan bahawa penguasaan kemahiran psikomotor berkait rapat dengan perkembangan kognitif dan afektif.Untuk mencapai prestasi psikomotor yang cemerlang pelajar perlu mempunyai pemikiran yang cerdik dan sikap yang positif.

4.0 Faktor-faktor yang mempengaruhi kesediaan belajar

Kesediaan belajar tidak wujud secara semulajadi. Ia dipengaruhi oleh 2 faktor utama iaitu warisan dan faktor persekitaran.Faktor warisan dan persekitaran sentiasa saling pengaruh-mempengaruhi untuk menghasilkan kesan terhadap pembelajaran.

Faktor warisan dan persekitaran menentukan kematangan dan pengalaman yang pula mempengaruhi kesediaan pembelajarannya.

4.1 Kematangan

Kematangan ialah salah satu daripada faktor kesediaan pembelajaran.Kematangan boleh merupakan kematangan fizikal, kematangan intelek, kematangan sosial dan kematangan emosi. Kesemua sifat-sifat ini memang sedia ada di dalam diri setiap pelajar. Ia merupakan faktor-faktor asas yang mempengaruhi proses pembelajarannya.

4.1.1 Kematangan fizikal

Setiap manusia normal akan menjalani corak pertumbuhan dan perkembangan fizikal dalam 5 peringkat iaitu bayi, kanak-kanak, remaja, dewasa dan tua.

ada peringkat bayi, perkembangan fizikal adalah cepat begitu juga pada peringkat remaja. Perubahan otot dan ketinggian serta saiz pelajar akan menjalani perubahan untuk menunjukkan kematangan fizikal pelajar. Proses pertumbuhan dalaman berlaku sebagai pengasas dan harus ada untuk pembelajaran yang efisien dan mungkin merupakan pra-sysrat bagi setengah-setengah jenis pembelajaran.

Pada peringkat dewasa, kematangan menjadi begitu bererti kerana seseorang itu boleh menggunakan apa sahaja kebolehan dan kekuatan yang telah diperolehinya pada peringkat perkembangan yang lebih awal.

Pada peringkat tua kekuatan tenaga beransur-ansur hilang. Orang tua pula kelihatan mudah penat, cepat letih, kurang tenaga dan kesihatan selalu terganggu.

Kematangan fizikal biasanya akan sempurna tercapai pada kira-kira umur tujuh belas dan lapan belas tahun. Pada umur ini, seseorang individu itu sudah sampai di akhir perkembangan fizikalnya, walau pun ia boleh membesar sedikit lagi dan boleh bertambah berat badannya.

Aktiviti pembelajaran kadang-kadang berkait rapat dengan perkembangan jasmani dan kebolehan kemahiran fizikal seseorang murid, perhatian terhadap corak kematangan fizikal murid-murid haruslah diambilkira oleh guru untuk menyediakan aktiviti yang selaras dengan kesediaan belajar mereka. Sebagai contoh, pelajar tahun 1 tidak boleh memegang reket tenis dan bermain dengan baik. Ini kerana mereka belum mencapai tahap kematangan fizikal di mana otot-otot mereka belum mampu untuk menampung reket tenis yang berat itu.Guru pula tidak seharusnya memaksa pelajar itu untuk membuat sesuatu aktiviti jika pelajar itu tidak bersedia melakukannya.

Biasanya corak pertumbuhan fizikal di antara individu berbeza-beza. Guru harus tahu untuk menyesuaikan keadaan yang berbeza-beza ini. misalannya penggunaan alat bantu mengajar kaedah mengajar yang berbeza-beza mengikut kesesuaian pelajar. Guru sepatutnya boleh membuat apa saja penyesuaian bersesuaian dengan kematangan fizikal pelajar. Tindakan berhati-hati daripada guru boleh memajukan lagi perkembangan potensi pelajar.

4.1.2 Kematangan intelek

Kematangan intelek ialah perkembangan yang berlaku pada otak apabila umur seseorang pelajar meningkat. Kesediaan untuk menerima pelajaran yang lebih abstrak boleh diterima kerana otak telah cukup bersedia untuk menerimanya. Walau bagaimana pun kadar perkembangan bagi setiap pelajar tidak sama tetapi beberapa sifat umum dapat diperhatikan dalam proses kematangan.

Secara umumnya kematangan mental berubah daripada operasi mental yang mudah kepada operasi mental yang kompleks. Oleh yang demikian guru haruslah sentiasa menimbangkan tahap kematangan dan perbezaan mental antara murid-murid. Semasa merancangkan program pembelajaran.

Kematangan inteleks meliputi proses kognitif yang disusun mengikut hierarki tertentu. Piaget (1950) membahagikan proses-proses kognitif kepada 2 peringkat utama iaitu peringkat pra-simbolik dan peringkat simbolik.Peringkat pra-simbolik termasuk kegiatan-kegiatan deria dan motor yang mudah dan juga proses-proses pengamatan dan kemahiran yang lebih rumit.Peringkat simbolik mengambil masa lebih panjang  dan boleh dibahagikan kepada empat jangka masa utama

a). perkembangan fungsi simbolik iaitu yang membolehkan kanak-kanak menggunakan bahasa dan membawa kepada wujudnya pemikiran prakonsep

b). perkembangan pemikiran intuitif iaitu yang membolehkan kanak-kanak memahami perhubungan tunggal yang berkaitan dengan konkrit

c). kebolehan organisasi kendalian konkrit kepada kelas-kelas dan siri dengan manipulasi sebenar

d). kebolehan kendalian formal iaitu berfikir tentang perhubungan di antara objek-objek apabila manipulasi tidak mungkin dijalankan

Skema Piaget telah digunakan oleh beberapa orang ahli psikologi bagi menentukan masa yang sesuai untuk memulakan sesuatu pengalaman pendidikan.

Kematangan ini tidak mempunyai hadnya di mana semasa kanak-kanak membesar, perubahan berlaku pada keupayaan mental mereka.

Kesediaan pembelajaran bukan bergantung pada kematangan intelek sahaja faktor-faktor lain seperti latar belakang pengalaman dan pencapaian masa lalu juga mempengaruhi kesediaan pembelajaran. Maka, si pelajar telah bersedia untuk menerimanya dan pembelajaran dapat dilakukan dengan berkesan. Setelah pembelajaran dapat dilaksanakan, maka terhasillah kepuasan dalam pembelajaran.

4.1.3 Kematangan emosi

Kematangan emosi merupakan darjah pencapaian kestabilan dalam perasaan yang berkaitan dengan minat, keinginan, kepuasan dan ganguan dalaman terhadap pembelajaran. Sehubungan dengan itu, sesuatu rangsangan yang selaras dengan minat dan keinginan dapat membangkitkan emosi yang mendorong pembelajaran. Akan tetapi, rangsangan yang sama tidak semestinya membangkitkan emosi yang sama dikalangan murid-murid. Walaubagaimanapun guru haruslah sedar akan tahap emosi murid-murid sebelum merancangkan pengajarannya yang selaras dengan kesediaan belajar murid-murid.

Guru hendaklah sentiasa mempelbagaikan pengajaran supaya keinginan dan kepuasan dalam pembelajaran berterusan. Jika minat dan keinginan ini dihapuskan, emosi akan berkurangan dan mungkin akan lenyap sama sekali. Maka timbullah pelajar yang malas, pasif dan tidak membuat kerja yang disuruh oleh guru. Kadangkali perasaan benci pada guru mungkin berlaku.

4.1.4 Kematangan sosial

Kematangan sosial ialah kebolehan murid-murid berinteraksi sesama mereka atau guru-guru yang boleh mewujudkan keadaan yang mendorong pembelajaran.

Di dalam sesebuah darjah, sikap dan tingkah laku setiap pelajar adalah berbeza. Ada pelajar yang pendiam, periang, suka berkawan dan ada juga yang suka menyendiri. Untuk menghasilkan kesediaan pembelajaran, guru darjah haruslah memperkembangkan kematangan sosial yang positif. Untuk mengalakkan pembelajaran, misalannya bagi pelajar yang pendiam, berikan kerja berkumpulan. Pelajar pendiam digabungkan dengan pelajar periang. Pelajar yang lemah digabungkan dengan pelajar yang pandai. Dengan cara ini, pelajar-pelajar tersebut dapat berinteraksi dengan baik di antara mereka dan boleh menerbitkan suasana kesediaan belajar. Pergaulan di antara rakan sebaya adalah amat penting terutama di kalangan remaja. Sekiranya mereka gagal berinteraksi sesama mereka, kesediaan pembelajaran tidak boleh wujud kerana mereka tidak seronok belajar.

Bagi pelajar yang pendiam dan pemalu, guru hendaklah sentiasa bersoaljawab supaya dapat mengaktifkan murid-murid tersebut. Bagi pelajar yang aktif atau cergas, guru hendaklah mengajarnya bertolak-ansur dan bekerjasama dengan rakan-rakan yang lain.

4.2 Pengalaman

Kesediaan murid untuk belajar di sekolah bukan sahaja bergantung kepada kematangan, tetapi juga jenis pengalaman pendidikan. Pengalaman yang disusun rapi dapat menolong kanak-kanak mempunyai kesediaan yang teratur dalam mata-pelajaran tertentu.

Ada setengah-setengah ahli teori pembelajaran yang mengatakan bahawa jika sekiranya bahan pembelajaran disusun dengan sempurna mengikut kesusahan dan perkaitannya, maka semua kanak-kanak dapat mempelajari apa juga idea tentang urutan pembelajaran dan pra-syarat tertentu adalah berdasarkan andaian bahawa kemahiran yang asas diperlukan terlebih dahulu sebelum pembelajaran kemahiran yang lebih tinggi dan lebih kompleks.

Sebagai contoh, pelajar tingkatan tiga yang hendak masuk aliran sains mesti memenuhi pra-syarat sains dan matematik sekurang-kurangnya C dan ke atas. Jika pelajar tersebut tidak memenuhi pra-syarat tersebut, pelajar tersebut akan mengalami kesusahan untuk meneruskan pelajaran yang lebih kompleks.

Oleh yang demikian, guru haruslah memberi perhatian terhadap hubungan antara kesediaan belajar dengan pengalaman dan pengetahuan yang sedia ada pada murid-murid apabila konsep baru diperkenalkan atau melaksanakan sesuatu program pembelajaran yang baru.

Selain daripada itu, pengalaman kanak-kanak sangat bergantung kepada latar belakang keluarga, kebudayaan masyarakat dan alam sekelilingnya. Rakan sebaya boleh mempengaruhi murid-murid terutama di peringkat remaja supaya mengutamakan kegiatan yang bukan berkaitan dengan tugas pembelajaran.

Selain rakan sebaya, keluarga juga mempunyai pengaruh yang besar terhadap kesediaan pembelajaran murid.

Mengikut kajian yang dijalankan oleh Rosen (1958), keluarga daripada kelas menengah adalah kelas keluarga yang paling banyak membantu murid-murid dalam kesediaan pembelajaran. Kanak-kanak daripada keluarga kelas menengah, biasanya diasuh supaya menumpukan perhatian mereka kepada tugas pembelajaran. Mereka dibiasakan sentiasa bersedia dalam pembelajaran untuk mencapai tahap kecemerlangan dalam persekolahan semenjak kecil lagi.

Kesediaan belajar perlu dihubungkan dengan pengalaman asas kanak-kanak untuk mewujudkan perasaan yakin dan percaya terhadap diri sendiri.Dengan ini, pelajar tersebut merasakan diri mereka berkeupayaan belajar dan mengatasi situasi pembelajaran baru dengan berkesan. Ini dapat menimbulkan satu perkara baru yang seronok diterokai dan bukan satu tugas yang menyusahkan.

5.0 Pertimbangan dalam kesediaan belajar dalam pengajaran

Di sekolah, berbagai-bagai cara yang dilakukan oleh pihak pentadbir sekolah semasa menimbangkan aspek kesediaan belajar murid. Bagi murid-murid yang sama umur dari segi kematangan, pengalaman seseorang murid tidak semestinya sama walau pun mereka sebaya. Ada beberapa langkah yang dibuat oleh pihak sekolah untuk memastikan setiap pelajar telah benar-benar bersedia belajar. Tujuannya supaya murid-murid dapat keselesaan dan bertambah seronok untuk belajar. Di antara langkah-langkahnya:

a) Asingkan murid-murid yang cerdik dan murid kurang cerdik. Bagi murid-murid yang cerdik jika diberikan penekanan yang lebih, kesungguhan mereka untuk belajar di peringkat tinggi lebih cerah. Untuk murid-murid yang lemah, berikan galakan untuk menghabiskan peringkat mana yang mereka terdaya.

b) Isi kandungan: Guru haruslah memilih isi kandungan yang sesuai bagi kelas yang berlainan. Untuk murid-murid yang cerdik berikan lebih latihan supaya dapat menguasai sesuatu mata pelajaran itu. Bagi pelajar yang lemah, guru haruslah beri panduan yang lebih agar menjalani aktiviti pemulihan supaya matlamat pelajaran yang sama dapat dicapai.

c) Pelbagaikan aktiviti: Guru haruslah mempelbagaikan aktiviti seperti kerja berkumpulan. Guru haruslah membenarkan murid-murid memilih dengan sendiri rakan-rakan mereka supaya keselesaan belajar dapat dirasai oleh murid-murid.

Alat bantu mengajar juga dapat menolong menarik minat murid kepada mata pelajaran tersebut. Alat bantu mengajar tidak bolehlah sama setiap kelas. Ia mengikut kesesuaian pelajar.

Di samping itu, murid-murid digalakkan bekerjasama, saling bantu membantu semasa membuat kerja berkumpulan.

6.0 Kesimpulan

Daripada perbincangan di atas, jelaslah kesediaan pembelajaran ialah perkara yang harus diajarkan pada masa-masa tertentu di dalam perkembangan kanak-kanak dan remaja. Kesediaan pembelajaran adalah faktor yang penting untuk membawa murid-murid kearah menjalankan aktiviti pembelajaran dengan mudah, seronok dan berkesan.

Dalam kesediaan pembelajaran, guru harus peka kepada 2 perkara dalam menilai tahap kesediaan seseorang pelajar iaitu kematangan dan pengalaman. Jika kedua-dua ini dapat dikuasai oleh guru, pembelajaran dan pengajaran dapat dicapai dengan jaya. Maka akan lahirlah pelajar-pelajar yang cemerlang. Jika tidak pun, pelajar tersebut boleh tahu ke mana arah tujunya samada hendak meneruskan pembelajaran atau tidak. 

Murid-murid di peringkat remaja kebanyakannya bergantung kepada guru. Gurulah banyak memberi pengalaman samada seseorang pelajar hendak teruskan pembelajaran atau tidak. Sebahagian besar kehidupan remaja banyak dipengaruhi di sekolah. Segala bentuk pengajaran dan pembelajaran di dalam bilik darjah harus mempunyai motif untuk menarik perhatian pelajar agar ianya seimbang dengan kehidupan dan kesediaan pelajar. Guru harus memahami dan menggunakan kesediaan belajar muridnya untuk merancang dan melaksanakan aktiviti pengajaran dan pembelajaran yang sesuai serta sepadan dengan kebolehan muridnya.

Kesediaan belajar bagi seseorang pelajar adalah berbeza-beza samada dari segi kognitif, afektif, psikomotor dan sosial. Dalam proses pengajaran dan pembelajaran, jika seseorang individu itu sudah bersedia untuk belajar, proses pengajaran dan pembelajaran akan dapat dicapai pada tahap maksimum. Sebagai seorang pendidik, faktor yang mempengaruhi kesediaan pembelajaran pelajar harus dipertimbangkan agar pengajaran dapat dijalankan dengan lancar.

BIBLIOGRAFI

Abd. Majid Mohd Isa, Rahil Hijau Mahyuddin, & Zai Datol Akmaliah Lopie Pihie. Asas Pendidikan II (Psikologi Dalam Bilik Darjah). Siri Pendidikan Longman.



Lee Shok Mee, 1997. Teori Dan Aplikasi Psikologi Dalam Pengajaran Dan Pembelajaran. Kuala Lumpur: Kumpulan Budiman Sdn Bhd.



Mak Soon Sang, 2001. Psikologi Pendidikan Untuk Diploma PerguruanSemester 2. Kumpulan Budiman Sdn Bhd.



Crow dan crow, 1980. Saikologi Pendidikan Untuk Perguruan. Kuala Lumpur: Dewan Bahasa Dan Pustaka.



Sharifah Alawiah Al-Sagoff, 1992. Saikologi Pendidikan II. Petaling Jaya: Longman.

KESEDIAAN PEMBELAJARAN








1
3

